
Un dominio che schiavizza 
 
Thuc. II 62s. 
 
62.1. “Τὸν δὲ πόνον τὸν κατὰ τὸν πόλεµον, µὴ γένηταί τε πολὺς καὶ οὐδὲν µᾶλλον 
περιγενώµεθα, ἀρκείτω µὲν ὑµῖν καὶ ἐκεῖνα ἐν οἷς ἄλλοτε πολλάκις γε δὴ ἀπέδειξα οὐκ 
ὀρθῶς αὐτὸν ὑποπτευόµενον, δηλώσω δὲ καὶ τόδε, ὅ µοι δοκεῖτε οὔτ᾽ αὐτοὶ πώποτε 
ἐνθυµηθῆναι ὑπάρχον ὑµῖν µεγέθους πέρι ἐς τὴν ἀρχὴν οὔτ᾽ ἐγὼ ἐν τοῖς πρὶν λόγοις· 
οὐδ᾽ ἂν νῦν ἐχρησάµην κοµπωδεστέραν ἔχοντι τὴν προσποίησιν, εἰ µὴ 
καταπεπληγµένους ὑµᾶς παρὰ τὸ εἰκὸς ἑώρων. 2. οἴεσθε µὲν γὰρ τῶν ξυµµάχων µόνων 
ἄρχειν, ἐγὼ δὲ ἀποφαίνω δύο µερῶν τῶν ἐς χρῆσιν φανερῶν, γῆς καὶ θαλάσσης, τοῦ 
ἑτέρου ὑµᾶς παντὸς κυριωτάτους ὄντας, ἐφ᾽ ὅσον τε νῦν νέµεσθε καὶ ἢν ἐπὶ πλέον 
βουληθῆτε· καὶ οὐκ ἔστιν ὅστις τῇ ὑπαρχούσῃ παρασκευῇ τοῦ ναυτικοῦ πλέοντας ὑµᾶς 
οὔτε βασιλεὺς οὔτε ἄλλο οὐδὲν ἔθνος τῶν ἐν τῷ παρόντι κωλύσει. ὥστε οὐ κατὰ τὴν 
τῶν οἰκιῶν καὶ τῆς γῆς χρείαν, ὧν µεγάλων νοµίζετε ἐστερῆσθαι, αὕτη ἡ δύναµις 
φαίνεται·3. οὐδ᾽ εἰκὸς χαλεπῶς φέρειν αὐτῶν µᾶλλον ἢ οὐ κηπίον καὶ ἐγκαλλώπισµα 
πλούτου πρὸς ταύτην νοµίσαντας ὀλιγωρῆσαι, καὶ γνῶναι ἐλευθερίαν µέν, ἢν 
ἀντιλαµβανόµενοι αὐτῆς διασώσωµεν, ῥᾳδίως ταῦτα ἀναληψοµένην, ἄλλων δὲ 
ὑπακούσασι καὶ τὰ προκεκτηµένα φιλεῖν ἐλασσοῦσθαι, τῶν τε πατέρων µὴ χείρους κατ᾽ 
ἀµφότερα φανῆναι, οἳ µετὰ πόνων καὶ οὐ παρ᾽ ἄλλων δεξάµενοι κατέσχον τε καὶ 
προσέτι διασώσαντες παρέδοσαν ὑµῖν αὐτά (αἴσχιον δὲ ἔχοντας ἀφαιρεθῆναι ἢ 
κτωµένους ἀτυχῆσαι), ἰέναι δὲ τοῖς ἐχθροῖς ὁµόσε µὴ φρονήµατι µόνον, ἀλλὰ καὶ 
καταφρονήµατι. 4. αὔχηµα µὲν γὰρ καὶ ἀπὸ ἀµαθίας εὐτυχοῦς καὶ δειλῷ τινὶ ἐγγίγνεται, 
καταφρόνησις δὲ ὃς ἂν καὶ γνώµῃ πιστεύῃ τῶν ἐναντίων προύχειν, ὃ ἡµῖν ὑπάρχει. 5. 
καὶ τὴν τόλµαν ἀπὸ τῆς ὁµοίας τύχης ἡ ξύνεσις ἐκ τοῦ ὑπέρφρονος ἐχυρωτέραν 
παρέχεται, ἐλπίδι τε ἧσσον πιστεύει, ἧς ἐν τῷ ἀπόρῳ ἡ ἰσχύς, γνώµῃ δὲ ἀπὸ τῶν 
ὑπαρχόντων, ἧς βεβαιοτέρα ἡ πρόνοια. 63.1. τῆς τε πόλεως ὑµᾶς εἰκὸς τῷ τιµωµένῳ 
ἀπὸ τοῦ ἄρχειν, ᾧπερ ἅπαντες ἀγάλλεσθε, βοηθεῖν, καὶ µὴ φεύγειν τοὺς πόνους ἢ µηδὲ 
τὰς τιµὰς διώκειν· µηδὲ νοµίσαι περὶ ἑνὸς µόνου, δουλείας ἀντ᾽ ἐλευθερίας, 
ἀγωνίζεσθαι, ἀλλὰ καὶ ἀρχῆς στερήσεως καὶ κινδύνου ὧν ἐν τῇ ἀρχῇ ἀπήχθεσθε. ἧς 
οὐδ᾽ ἐκστῆναι ἔτι ὑµῖν ἔστιν, εἴ τις καὶ τόδε ἐν τῷ παρόντι δεδιὼς ἀπραγµοσύνῃ 
ἀνδραγαθίζεται· ὡς τυραννίδα γὰρ ἤδη ἔχετε αὐτήν, ἣν λαβεῖν µὲν ἄδικον δοκεῖ εἶναι, 
ἀφεῖναι δὲ ἐπικίνδυνον. 3. τάχιστ᾽ ἄν τε πόλιν οἱ τοιοῦτοι ἑτέρους τε πείσαντες 
ἀπολέσειαν καὶ εἴ που ἐπὶ σφῶν αὐτῶν αὐτόνοµοι οἰκήσειαν· τὸ γὰρ ἄπραγµον οὐ 
σῴζεται µὴ µετὰ τοῦ δραστηρίου τεταγµένον, οὐδὲ ἐν ἀρχούσῃ πόλει ξυµφέρει, ἀλλ᾽ ἐν 
ὑπηκόῳ, ἀσφαλῶς δουλεύειν”. 


